
E a-o tempo stesso a-i proprii compatrioti

Lô porriàn pe so vanto raccontâ,

Che da patria han compio speranze e voti

Con fâ uña barchezzata intorno a-ô mâ,

Scrovindo no zà paixi e regni ignoti,

Ma masse, comme e nostre, d'ægua sâ,

E un çê, dove ô sô maêximo ô se trêuva

E a stessa luña e quarche stella nêuva.

E a-i Portogheixi so emoli e vexin,

De Vasco Gama ai socii coraggiosi,

Che han visto a-ô Sud de l’Africa i confin

A despeto di venti tempestosi,

Contiàn, che in to ciù bello do cammin

Retrocedeivan stupidi e spuiosi,

Perchè ghe caxonava orrô e spavento

O mâ tranquillo, e sempre in poppa ô vento!

Questi vili, che tornan! ghe ô permetto;

Se no-i tratten da voeî tornâ inderrê

A verghêugna, ô doveî, l’onô, o rispetto

Da patria, de lô mæximi, do Çê!...

Che tornan, chè i guiddiä (no gh’è un suggetto.

No gh’è un cappo per lô megio de lê)

Pe-ô scabroso cammin de tante migge

Questo galante precettô de figge!

Pe un’impreisa, ripeto, che scì ciæi

A mostra i segni do favô celeste

In ægue vaste e ignote, dove ræi

N’en i rischii de secche e de tempeste,

E da quæ ô compimento ô non è guæi

Lontan a prêuve tanto manifeste,

Basta Colombo, e con lê pochi unii

Ommi fedeli, generosi e ardii.

